
12. august 2011                                          UKA 2011/60

Siunnersuut: Naalakkersuinut ilaasortat akisussaanerat pillugu inatsisartut inatsisaata 
allanngortinnera pillugu Inatsisartut inatsisaat nr. Xx, 22. 2011-imeersoq.

(Kingunerisaanik iluarsiinerit)
§ 1

Inatsisartut inatsisaanni nr. 6, 13. maj 1993-imeersumi inatsisartunut ilaasortat 
akisussaaneranni imatut allannguisoqarpoq:

1. Inatsisip taaguutaa imatut oqaasertaliorneqarpoq: 
”Naalakkersuisunut ilaasortat akisussaanerat pillugu Inatsisartut inatsisaat”

2. § 1-ip qallunaatuuani ”landsstyreformandens og landsstyremedlemmernes” imatut 
allanngortinneqassaaq ”naalakkersuisutformandens og naalakkersuisutmedlemmernes”.

3. § 2-ip qallunaatuuani ”Første afsnit” imatut allanngortinneqassaaq ”Første del”.

4. § 6, imm. 1-ip qallunaatuuani ”landstingsloven om landstinget og landsstyret” imatut 
allanngortinneqassaaq ”Inatsisartutlov om Inatsisartut og Naalakkersuisut”.

5. Qallunaatuuani tamarmi ”Landsstyret” imatut allanngortinneqassaaq ”Naalakkersuisut”, 
aamma § 11, imm.1- ip qallunaatuuani ”landsstyremedlems” imatut allanngortinneqassaaq 
”naalakkersuisutmedlems”.

6. Qallunaatuuani tamarmi ”landstinget” imatut allanngortinneqassaq ”inatsisartut” aamma 
”landstingets” imatut ”inatsisartuts”. 

7. § 9-mi ” Pinerluttulerinermik inatsimmi § 30” imatut allanngortinneqassaaq 
”Pinerluttulerinermik inatsimmi § 55”.

8. § 11, imm. 2-mi, ”Kalaallit Nunaata Eqqartuussivia” imatut allanngortinneqassaaq 
”Kalaallit Nunaanni Eqqartuussivimmi”.

§ 2

Inatsisartut inatsisaat ulloq 1. december 2011-mi atuutilissaaq.

Namminersorlutik Oqartussat, ulloq xx. xxxx 2011

Kuupik Kleist

Siunnersuummut nassuiaatit


Nassuiaatit nalinginnaasut


1. Aallaqqaasiut
Inatsisit nutaat kingunerisaannik naalakkersuisunut ilaasortat akisussaanerat pillugu 
Inatsisartut inatsisaata atuuttup (Inatsisartut inatsisaat nr. 6, 13. maj 1993-meersup) 
arlalitsigut iluarsineqarnissaa pisariaqartilerpaat.


Iluarsiisariaqarnerit pisariaqartut kinguarsaqqinnagit naammassineqarnissaat siunertaralugu 
siunnersuut saqqummiunneqarpoq, taamaalillunilu nunatsinni inuit naalakkersueqataaneranni 
inatsisit pingaarnersaasa ilaat malinnaasinneqalissaaq: Pissaanerup nunami maani 
akisussaassuseqartumik ingerlanneqarnissaanut inatsit taanna qulakkeerinnippoq; 
allatulluunniit oqaatigalugu inatsisinik atortitsisut atorfimminnik ingerlatsinerminnut 
inatsisitigut akisussaatinneqarsinnaallutik.


Inatsisitigut inissisimanermi atuuttumi allannguisoqarnissaa siunnersuummi 
eqqarsaatigineqanngilaq.


2. Siunnersuummi immikkoortut pingaarnerit


Inatsisit uku atulersinnerisa kingunerisaannik inatsisartut inatsisaat atuuttoq siunnersuummi 
iluarsiniarneqarpoq:


• Kalaallit Nunaanni Namminersorneq pillugu inatsit nr. 473, 12. juni 2009-meersoq. 
• Kalaallit Nunaanni eqqartuussisarneq pillugu inatsit (Inatsit nr. 305, 30. april 2008-


meersoq).
• Kalaallit Nunaanni pinerluttulerinermik inatsit (Inatsit nr. 306, 30. april 2008-


meersoq).
• Inatsisartut Naalakkersuisullu pillugit Inatsisartut inatsisaat nr. 26, 18. november 


2010-meersoq.


3. Aningaasaqarnikkut allaffissornikkullu pisortanut kingunissai
Aningaasaqarnikkut allaffissornikkullu siunnersuut pisortanut kinguneqartitsissanngilaq.


4. Aningaasaaqarnikkut allaffissornikkullu inuussutissarsiortunut kingunissai
Siunnersuut inuussutissarsiortunut kinguneqartitsissanngilaq.


5. Avatangiisinut pinngortitamullu kingunissai
Siunnersuut avatangiisinut pinngortitamullu kinguneqartitsissanngilaq.


6. Innuttaasunut kingunissai

Siunnersuut innuttaasunut kinguneqartitsissanngilaq.


7. Naalagaaffeqatigiinnut aamma namminersorlutik oqartussanut pissutsit
Inatsisartut inatsisaanni taaguusersuinerit siunnersuutikkut namminersorneq pillugu 
inatsimmut naapertuutilersinneqarput.
Siunnersuut naalagaaffeqatigiinnut allatigut kinguneqartitsinngilaq.


8. Tusarniaaneq
Inatsisartut Allattoqarfianni Inatsisileriffik ikiortigalugu siunnersuut suliarineqarpoq.


Siunnersuut tusarniutigineqanngilaq.


Siunnersuutikkut taamaallaat pisariaqartutigut iluarsiisoqarpoq aamma inatsisitigut 
inissisimaneq allanngortinneqarnani. Nalaakkersuisunilli nalilerneqassappat tusarniaaneq 
ingerlanneqartariaqartoq siunnersuutip aappassaaneerneqarnissaa sioqqullugu tamatuma 
Naalakkersuisunit naammassineqarnissaa siunnersuuteqartumit qinnutigineqassaaq, 
taamaalilluni tusarniaarnermi akissutaasinnaasut siunnersuutip ataatsimiititaliami 
suliarineqarnerani ilaatinneqarsinnaallutik.


Siunnersuummi aalajangersakkanut ataasiakkaanut nassuiaatit


§ 1-imut


Nr. 1-imut
Kalaallit Nunaanni Namminersorneq pillugu inatsimmi nr. 573, 12. juni 2009-meersumi 
(Namminersorneq pillugu inatsit) taaguusersuinernut atorneqartunut inatsisartut inatsisaata 
taaguutaa siunnersuutikkut naapertuutilersinneqarpoq.


Peqatigisaanik kalaallisut taaguutaani kukkuneq iluarsineqarpoq. Kukkuneq Inatsisaartut 
Ombudsmandianit december 2005-imi nalunaarutigineqarsimavoq.


Nr. 2-mut
Namminersorneq pillugu inatsimmi taaguusersuinernut siunnersuut naapertuutilerpoq.


Nr. 3-mut
Kalaallit Nunaanni pinerluttulerineq pillugu inatsimmi nutaami (Inatsit nr. 306, 30. april 
2008) taaguusersuinernut siunnersuut naapertuutilerpoq.


Naalakkersuisunut ilaasortat akisussaanerat pillugu inatsisartut inatsisaanni atuuttumi § 2 
Kalaallit Nunaanni pinerluttulerineq pillugu inatsimmi immikkoortumut siullermut 
(aalajangersakkanut nalinginnaasunut) innersuussivoq. Pinerluttulerineq pillugu inatsimmi 

nutaami ”aalajangersakkat nalinginnaasut” inatsisip immikkoortuani siullermiipput (Kapitali 
1-6).


Nr. 4-mut
Naalakkersuisunut ilaasortat akisussaanerat pillugu inatsisartut inatsisaanni atuuttumi § 6, 
imm. 2 inatsisartut naalakkersuisullu pillugit inatsisartut inatsisaannut 
atorunnaarsinneqarsimasumut innersuussinermik imaqarpoq taannalu Inatsisartut 
Naalakkersuisullu pillugit inatsisartut inatsisaannik nr. 26, 18. november 2010-meersumik 
taarserneqarsimalluni. 


Siunnersuummi innersuussineq iluarsineqarpoq.


Nr. 5 aamma 6-mut
Namminersorneq pillugu inatsimmi taaguusersuinernut siunnersuut naapertuutilerpoq.


Nr. 7-mut
Naalakkersuisunut ilaasortat akisussaanerat pillugu inatsisartut inatsisaanni atuuttumi § 9 
pinerluttulerineq pillugu inatsimmi § 30-mut innersuussinermik imaqarpoq, tassani 
pineqarluni atorfimmi suliassanik isumaginninnginneq. Kalaallit Nunaanni pinerluttulerineq 
pillugu inatsimmi nutaami (Inatsit nr. 306, 30. april 2008-meersoq) aalajangersagaq taanna § 
55-imiippoq.


Siunnersuummi innersuussineq iluarsineqarpoq.


Nr. 8-mut
Naalakkersuisunut  ilaasortat pillugit suliassat Kalaallit Nunaata Eqqartuussiviata 
suliarinneqqaartussatut suliarissagai Kalaallit Nunaanni pinerluttulerineq pillugu inatsimmi 
atuuttumi nutaami § 11, imm. 2-mi aalajangersarneqarpoq.


Kalaallit Nunaanni pinerluttulerineq pillugu inatsisip nutaap (Inatsit nr. 305, 30. april 2008-
meersup) atulersinneqarnerata kingorna Kalaallit Nunaata Eqqartuussivia suliarinnittussat 
tulliatut inissisimalerpoq, akerlianilli inatsit malillugu eqqartuussivimmi tassani 
suliarinneqqaartussatut suliassat Kalaallit Nunaanni Eqqartuussivimmi suliarineqartassallutik. 
Kalaallit Nunaanni eqqartuussisarnermik inatsimmi nutaami § 57-mut aamma § 59-mut 
innersuussisoqarpoq.


Naalakkersuisunut ilaasortat akisussaanerat pillugu inatsisartut inatsisaat siunnersuutikkut 
Kalaallit Nunaanni eqqartuussisarneq pillugu inatsimmut nutaamut naapertuutilerpoq, 
naalakkersuisunut ilaasortat akisussaanerat pillugit suliassani Kalaallit Nunaanni Eqqartuussik 
suliarinneqqartussatut aalajangerneqarmat.


§ 2-mut

Inatsisartut inatsisaata piffissami atuutilerfissaa aalajangersakkami aalajangerneqarpoq.


Inatsisartut inatsisaat 2011-mi decembarip aallaqqaataani atulersinneqassasoq 
siunnersuutigineqarpoq.

Siunnersuut:  Naalakkersuisunut  ilaasortat  akisussaanerat  pillugu  inatsisartut  inatsisaata 
allanngortinnera pillugu Inatsisartut inatsisaat nr. Xx, 22. 2011-imeersoq. 


(Kingunerisaanik iluarsiinerit)


(Inatsisartunut ilaasortaq Niels Thomsen, Demokraatit)
Siullermeerneqarnera


Saqqummiussissut
Inatsisit  nutaat  kingunerisaannik  naalakkersuisunut  ilaasortat akisussaanerat  pillugu  Inatsisartut 
inatsisaata atuuttup arlalitsigut iluarsineqarnissaa pisariaqartilerpaat.


Kalaallit Nunaanni eqqartuussisarneq pillugu inatsit nutaaq aamma pinerluttulerineq pillugu inatsit 
nutaaq Folketingimit 2008-mi akuerineqarput. Aammattaaq Inatsisartut Naalakkersuisullu pillugit 
inatsisartut  inatsisaata  siusinnerusukkut  atuussimasup  taartissaa  inatsisartut  inatsisaat  nutaaq 
Inatsisartunit 2010-mi akuersissutigineqarluni. Naalakkersuisunut ilaasortat akisussaanerat pillugu 
inatsisartut  inatsisaanni  innersuussinerit  assigiinngitsut  taamaalillutik  pisoqalisoorput 
nikingassuteqalerlutillu,  soorlu  aamma  Kalaallit  Nunaanni  Namminersorneq  pillugu  Inatsisip 
Folketingimit 2009-mi akuerineqarnerata kingorna inatsisartut inatsisaanni atuuttumi nunami maani 
inatsisartunut naalakkersuisunullu (qallunaatut) taaguutai ullumimut naleqqukkunnaartut.


Iluarsiisariaqarnerit  pisariaqartut  naammassineqarnissaat  siunertaralugu  siunnersuut 
saqqummiunneqarpoq,  taamaalillunilu  nunatsinni  inuit  naalakkersueqataaneranni  inatsisit 
pingaarnersaasa  ilaat  kinguarsaqqinnagu  malinnaasinneqalissaaq:  Pissaanerup  nunami  maani 
akisussaassuseqartumik  ingerlanneqarnissaanut  inatsit  taanna  qulakkeerinnippoq;  allatulluunniit 
oqaatigalugu  inatsisinik  atortitsisut  atorfimminnik  ingerlatsinerminnut  inatsisitigut 
akisussaatinneqarsinnaallutik.


Inatsisitigut  inissisimanermi  atuuttumi  allannguisoqarnissaa  siunnersuummi 
eqqarsaatigineqanngilaq.


Taamatut naatsumik oqaaseqarlunga siunnersuut Inatsisartuni akuersortumik suliassanngortippara.


_______________________________

